ARGIA SARIAK 2008 – Saridunak
Interneteko Sareko Argia Saria
EUSKARAZKO WIKIPEDIA

2008ko SAREKO ARGIA saria ematea erabaki dugunean proiektu honen zenbait birtute nabarmendu ditugu. Internet mailan munduan sortu den ekintzarik garrantzitsuenetako batean parte hartuz, euskara eta Euskal Herria sendotu ditu Interneten eta aldi berean munduan puntakoa den jarduera  batekiko sinergiak eragin ditu euskaraz.

Ehunka herritar ari dira parte hartzen proiektuan; seguru gehiago ugarituko direla ondoko hilabeteetan. Horregatik, ez da harritzekoa erabiltzaileen kopurua ere asko handitu izana.

Burutzen ari den lan txalogarriagatik 2008ko SAREKO ARGIA SARIA Euskarazko Wikipedian ari direnentzako da.

Guztien izenean, hiru arduradun etorri zaizkigu saria jasotzera, Mikel Iturbe, Julen Gomez eta Unai Fernandez de Betoño.

Prentsa Idatzia
IMANOL MURUA URIA
2008.eko ARGIA SARIA Prentsa Idatziaren atalean irabazi duen gizona gaztea da eta aldi berean euskarazko komunikazioan aspalditik oso ezaguna.

Euskarazko lehenbiziko egunkarian eta gero haren ondorengo gaurko egunkarian plazaratutako lanengatik ezagutu dugu gehienik. Baina aurretik ARGIAn zorroztu zuen bere luma liburuak idatzia ere bada eta irratiz sarri eskaini dizkigu aktualitateari buruzko bere analisiak. Ai! Eta ahaztu gabe, euskarazko blogen artean preziatua izan da berea.

Euskarazko prentsan gizon honek egin duen ibilbidea saritzea erabaki dugu lana seriotasunez egin, irakurleari argi eta dotore idatzirik eskaini eta errealitatea hobeto ulertzen laguntzen digulako.

Betor ARGIA SARIA jasotzera... Imanol Murua Uria.

Publizitatea

‘EUSKARAZKO KOMUNIKABIDEAK? BEHAR DUZUNA ETA ASKOZ GEHIAGO’  Eusko Jaurlaritzaren Kultura Sailaren kanpaina
Euskarazko komunikabideetan ari garenok aspaldi ohartu ginen euskarazko kontsumoa bultzatzeko kanpainak egitea beharrezkoa dela.

Eusko Legebiltzarra martxan jarri aurreko garaiak ezagutu zituztenak, hemengo zaharrenak, agian gogoan edukiko dituzte “Geu Gara Euskal Prentsa”, “Prentsa Euskaraz” eta antzeko ahaleginak.

Horregatik baloratu dugu erakunde publiko batek publizitate kanpaina polit bat egin izana euskarazko komunikabideon zabalkunde premia asetzen laguntzeko.

Kanpainaren mezua interesgarria da eta umore ikutu polit batekin lortu den irudia ere bai. Horrelako kanpaina gehiago ere ongi etorriak izango dira.

Guzti horrengatik, 2008ko ARGIA SARIA merezi du Publizitate Atalean “Euskarazko komunikabideak? Behar duzuna eta askoz gehiago” Eusko Jaurlaritzaren Kultura Sailaren kanpainak.

Betor saria jasotzera Miren Dobaran, HPSko Euskara Sustatzeko Zuzendaria.

Telebista

‘MIHILUZE’
Bada Euskal Telebistan programa bat pantailara gehienbat jende gaztea azaldu eta adin askotako ikusleak harrapatu dituena.

Euskaraz dibertitzea posible dela lehendik genekienoi erakutsi digu euskararekin berarekin hizkuntzaren kontura dibertitzea posible dela.

Gramatika eta hiztegia asmakizunetarako erabiliz eta s-m-saka deszifratuz jendea bildu daitekeela erakutsi du. Hizkuntza bihurrituz jolas egin eta gainera formula beste hizkuntza batera ere esportatu.

Meritu horiengatik, aurtengo ARGIA Sariaren irabazlea da Mihiluze!
Irratia

‘ARRATSALDEKOA’
IRRATIA ataleko ARGIA SARIA egunero Euskadi Irratian egiten den programa bati ematea erabaki dugu.

Arratsaldeko programa luze honek entzuleari arratsaldea azkar pasarazten dio eta gozo ere bai.

Dinamismo handiz, tonu atsegingarrian, kultura, gizartea, zientzia edo teknologia, espektakuluak alor horietan eta gehiagotan aktualitate diren gaiak eta batez ere pertsonak  aurkezten dizkiote entzuleari.
Entzule batzuek nabarmenduko dute saio honetan egiten diren elkarrizketen giroa. Beste batzuek, berriz, euskaraz produzitzen denari egunero tenperatura hartzeko ematen zaizkien pistak. Izango dira ororen gainetik azpimarratuko dituztenak saio honen kolaboratzaile hautatuak eta horiekin kazetariek egiten duten elkarlana.

Guzti horrengatik, 2008ko ARGIA SARIA merezi du Tere Beloki, Nekane Peñagarikano eta Arantxa Iturbek Euskadi Irratian egiten duten “Arratsaldekoa” saioak.

Merezimenduzkoa
EMILIO LOPEZ ADAN ‘BELTZA’
Gaur MEREZIMENDUZKO ARGIA SARIAz ohoratu nahi duguna etxekotzat daukagu ARGIAn. Astekari hau egiten dugun asko haurrak ginenerako, batzuk jaio aurretik ere bai, bere artikulu mamitsuak eskaintzen zituen ARGIAn.

Euskarazko komunikabide guztiek estimatu dituzte gizon honen hitzak, idatziak eta ideiak.

Historia, ideologia, politika, kultura eta gizarte arazoz betetako liburu gogoangarriez gain, eta euskal mendietan girotutakoak ahaztu gabe,  aktualitateaz artikuluak idatzi ditu, irratietan parte hartu hainbat mahainguru eta eztabaida animatu.

Ez ditugu hemen bi hitzetan sinplifikatuko gizon honen ideien eta jokabidearen erradikaltasuna, zorroztasuna, independentzia eta konpromisoa.

Baina bai azpimarratuko dugu analisirik gordinenak beti adierazi dituela besteekiko errespeto handienarekin.

Hortik, batzuek eta besteek diogun errespetua eta esker ona.
MEREZIMENDUZKO ARGIA SARIA Emilio Lopez Adan “Beltza”rentzako da.  Mila esker Emilio eta  zorionak.

